Удж серти муніс Коми Республикаса Юралысь бердын Ветеранъяслӧн делӧяс кузя координационнӧй сӧветлӧн юбилейнӧй заседание

Заседание вылын юӧртісны сы йылысь, кыдзи ветеранскӧй организацияяс участвуйтӧны  Ыджыд Вермӧмсянь 70 во пасйӧм котыртӧмын да нуӧдӧмын, кыдзи уджалӧ «Ми - Ыджыд Вермӧмлӧн наследникъяс» бур вӧчан марафон да «Георгиевскӧй ленточка» акция. 

 Ветеранса организацияясӧс петкӧдлысьяс юӧртісны, кутшӧм мероприятиеяс нуӧдісны нин да кутшӧмъясӧс планируйтӧма нуӧдны 2015 воын Великӧй Отечественнӧй войнаын Вермӧмсянь юбилей серти. Унджыкыс на пиысь — веськыда отсавны войнаса ветеранъяслы да тылын уджалысьяслы, а сідзжӧ велӧдны челядьӧс да том йӧзӧс айму пыдди пуктыны да радейтны.

Ӧткымын случайын эз вылӧ донъявны ветеранъяслы юбилейнӧй медальяс сетӧмсӧ.

«Ӧткымын наградитӧмаяс норасисны сы вылӧ, мый наградаӧн локтӧм гӧсьтъяс сетісны  медальяссӧ веськодьпырысь. Эз кажитчы сійӧтор, мый водзвыв эз висьтавны локтӧм йылысь — кодсюрӧлы ковмис паныдавны найӧс трико кежысь, а нӧшта на и медаль сетӧм да минут джын чолӧмалӧм бӧрын колльӧдчисны...» - норасис Войнаса да военнӧй службаса ветеранъяслӧн Коми республиканскӧй комитетӧн веськӧдлысь Анатолий Гончаров.

Республикаса Юралысь шуис, мый тадзикӧн уджавны некыдзи оз позь.

«Некодлы оз ков содтӧд гӧгӧрвоӧдны, мый лоӧ миян ветеранъяслы Победалӧн медальыс. Но, веськыда кӧ шуны, зэв коланатор и сійӧ, кыдзи ми найӧс пыдди пуктам. Ачым аддзысьлі ветеранъяскӧд — некор на эз лэдзлыны чайтӧг... Ме кӧсъя тӧдны сы йылысь, кӧні вӧліны татшӧм лоӧмторъясыс. А водзӧ вылӧ, вайӧ сёрнитчамӧй, тадзи уджавны ог кутӧй», - тшӧктіс Вячеслав Гайзер.

Коми Республикаса Юралысь сідзжӧ шыасис Коми Республикаса олысьяс да организацияясса юрнуӧдысьяс дорӧ вӧзйӧмӧн — участвуйтны «Вермӧм» бур вӧчан марафонын.

«Марафон нуӧдӧмыс — бур традиция. Кута лача, мый кыдзи и воддза воясӧ, республикаса олысьяс оз ӧтдортчыны войнаса ветеранъяслы содтӧд отсалӧмысь. Тайӧ йӧзыс сетісны миянлы талунъя олӧм и тайӧс ми век кутам видзны тӧд вылын», - тӧдчӧдіс Вячеслав Гайзер.

Заседание дырйи дінмуса Юралысь чолӧмаліс Ветеранъяслӧн делӧяс кузя координационнӧй сӧветын участвуйтысьясӧс сійӧс котыртӧмсянь 10 во тырӧмкӧд.

«Тайӧ воясӧ ми эг нин ӧтчыдысь видлавлӧй колана могъяссӧ, кутшӧмъяс йитчӧмаӧсь ветеранъяслы, налӧн семьяясӧ пырысьяслы отсалӧмкӧд да найӧс дорйӧмкӧд, пӧгибнитӧм воинъясӧс нэм кежлӧ паметьӧ кольӧмкӧд да том йӧзӧс ас му радейтны велӧдӧмкӧд. И став тайӧ воясӧ ті вӧлінныд и лоанныд республикаса Веськӧдлан котырлы медводдза отсасьысьясӧн сыын, медым ыджыдджык кӧленаа войтырлысь бурмӧдны олан тшупӧдсӧ. 

10 вонас ми ӧтув вӧчим унатор. Решитім зэв колана могъяс - «Максаковка» дзоньвидзалун бурмӧдан шӧрин вуджис выль зданиеӧ, Войнаса ветеранъяслӧн да боевӧй тышъясын участвуйтысьяслӧн республиканскӧй госпитальлы лоис ньӧбӧма содтӧд ӧти судта, тайӧ учреждениеясын бурджыкӧсь лоисны олан условиеясыс да могмӧдан тшупӧдыс. Республикаса ветеранскӧй организацияяслӧн лоис выль ӧтувъя керка — водзын вӧвлӧм Югӧр ӧтуволанін зданиеын жыр. Ӧтув ми зілим могмӧдны ветеранъясӧс лекарствоясӧн, бурмӧдны налысь олан условиеяссӧ.   

Нуӧдім Великӧй Отечественнӧй война йылысь паметь нэмммӧдӧм серти удж, издательскӧй удж, участвуйтім айму дорӧ муслун чужтан ставроссияса акцияясын, котыртім ассьыным республиканскӧй акцияяс. Дасьтім да нуӧдім Победа лунлы да мукӧд памятнӧй кадпаслы сиӧм праздничнӧй мероприятиеяс... Лыддьӧдлыны позьӧ дыр. Тайӧ 10 воыс удж серти вӧлі зэв озыр, кута лача, мый и водзӧ локтан воясыс лоасны татшӧм жӧ коланаӧсь да озырӧсь», - чолӧмаліс Коми Республикаса Юралысь Вячеслав Гайзер да сетіс аттьӧалана письмӧяс Ветеранъяслӧн делӧяс кузя координационнӧй сӧветӧ медводдза пырысьяслы.

